
1 / 2  

 
 

 SIARAN MEDIA 
 

HARI CUCI MALAYSIA 2026 CIPTA DUA REKOD BAHARU MBOR 
 

 

GOMBAK, 26 September 2026 – Hari Cuci Malaysia (HCM) 2026 melakar 

pencapaian membanggakan apabila berjaya mencipta dua rekod baharu Malaysia Book 

of Records (MBOR) menerusi mobilisasi rakyat secara besar-besaran dan pengumpulan 

bahan kitar semula dalam tempoh satu hari. 

 
Dua (2) rekod tersebut ialah: 
 

I. Penyertaan seramai 200,000 peserta di seluruh negara – Melibatkan 

penyertaan seramai 272,390 peserta di seluruh negara; dan 

II. Pengumpulan sebanyak 28,000 kilogram bahan kitar semula dalam tempoh 

satu hari – sebanyak 89,221.22 kilogram bahan kitar semula berjaya 

dikumpulkan dalam tempoh satu hari. 

Pencapaian itu diumumkan sempena HCM 2026 yang dilaksanakan serentak di 469 lokasi 

seluruh Malaysia, menghimpunkan masyarakat daripada pelbagai latar belakang 

bersama agensi kerajaan, PBT, sektor swasta, NGO, institusi pendidikan, sukarelawan 

serta komuniti setempat.  

 
Melengkapi pencapaian bersejarah itu, sehingga jam 3.00 petang hari ini pelaksanaan 

HCM 2026 di seluruh negara telah merekodkan kutipan sisa pepejal sebanyak 

8,010.19 tan, hasil pelaksanaan aktiviti pembersihan dan gotong-royong secara serentak 

di seluruh negara. 

 
Pencapaian ini mencerminkan komitmen serta penyertaan menyeluruh masyarakat dalam 

menjayakan agenda kebersihan negara, di samping meningkatkan kesedaran terhadap 

pengurusan sisa pepejal yang lebih bertanggungjawab dan mampan. 

 
Menteri Perumahan dan Kerajaan Tempatan, YB Nga Kor Ming berkata pencapaian dua 

(2) rekod tersebut bukan sekadar kejayaan KPKT, tetapi merupakan pencapaian bersama 

rakyat Malaysia yang berganding bahu menjayakan agenda kebersihan negara. 

“Dua (2) rekod yang kita cipta hari ini bukan sekadar tentang angka. Di sebalik angka ini 

ialah ratusan ribu rakyat Malaysia yang memilih untuk turun bersama-sama, 

membersihkan persekitaran dan mengitar semula demi negara yang lebih bersih dan 

lestari,” katanya. 

 
Menurut beliau, pencapaian tersebut menunjukkan bahawa semangat gotong-royong 

masih kukuh dalam masyarakat dan mempunyai potensi besar untuk diterjemahkan 

kepada perubahan tingkah laku yang berpanjangan. 

 
Lebih signifikan, HCM 2026 turut mendapat sokongan 10,000 buah sekolah di seluruh 

negara dengan penyertaan murid diiktiraf di bawah Pentaksiran Aktiviti Jasmani, 

Sukan dan Kokurikulum (PAJSK). Penglibatan generasi muda ini penting dalam 

membentuk kesedaran bahawa kebersihan, pengasingan sisa dan amalan kitar semula 

perlu bermula sejak usia persekolahan. 

 
YB Menteri turut berkata kejayaan HCM 2026 juga perlu menjadi titik tolak kepada usaha 

lebih besar dalam memperkukuh ekonomi kitaran dan pengurusan sisa pepejal secara 

mampan, bukan berakhir selepas program sehari. 

 
“Rekod boleh dicipta dalam sehari, tetapi budaya mengambil masa untuk dibina. Cabaran 

kita selepas ini ialah memastikan semangat Hari Cuci Malaysia diterjemahkan kepada 

amalan setiap hari iaitu jangan buang sampah, kurangkan sisa dan jadikan kitar semula 

sebahagian daripada kehidupan,” katanya. 

 
KPKT merakamkan penghargaan kepada semua kementerian dan agensi, kerajaan 

negeri, Pihak Berkuasa Tempatan (PBT), rakan strategik, penaja, Pertubuhan Bukan 

Kerajaan (NGO), institusi pendidikan, sukarelawan serta seluruh rakyat Malaysia yang 

bersama-sama menjayakan HCM 2026. 

 
Kejayaan mencipta dua rekod baharu MBOR ini sekali gus menjadi simbol kekuatan 

tindakan kolektif rakyat dalam menjadikan Malaysia sebuah negara yang lebih bersih, 

indah dan Sejahtera. 

 
#MalaysiaMADANI 

#Kesejahteraan 

#StrongerTogether 

#DemiPertiwi 

#UnityInDiversity 

#RancakkanMADANI 
 

Kementerian Perumahan dan Kerajaan Tempatan (KPKT) terdiri daripada lapan (8) Jabatan/agensi kerajaan iaitu 1.Jabatan Bomba dan Penyelamat Malaysia, 2. Jabatan Perumahan Negara, 3. 

Jabatan Kerajaan Tempatan, 4. Jabatan Pengurusan Sisa Pepejal Negara, 5. PLANMalaysia, 6. Jabatan Landskap Negara, 7. Tribunal Perumahan dan Pengurusan Strata dan 8. Institut Latihan 

Perumahan dan Kerajaan Tempatan. Agensi lain di bawah KPKT ialah Solid Waste Corporation Malaysia (SWCorp), Urbanice Malaysia, Syarikat Perumahan Negara Berhad (SPNB) dan Perbadanan 

PR1MA Malaysia (PR1MA). 

